A prepaus de la captacion unilaterala dau nom «Occitanie»...
(Apondons a la premiera version en roge)

La letra duberta engimbrada per lo cercle occitan marselhés « Ostau dau país marselhés » e melhorada collectivament es ja signada de mai d’un centenau de personalitats divèrsas de l’occitanisme, de totei lei sectors d’activitats, dei quatre caires d’Occitània (la vertadiera), Lengadòc comprés.  Es donc pas una sola repotegada dei regions fòrabandidas de l’apellacion (e mai o foguèsse...), mai si ben dau monde tot dei vertadiers occitanistas unitaris, es a dire çò que deuriá èstre lo comportament de tota persona se diguent occitanista. Sabèm ara qu’aviam de lops dins la jaça qu’illustran que mai lo dicton « Mon Dieu, gardatz-me de meis amics, meis enemics me’n cargui ». 

Çò mai grèu, es que l’incredible raubament d’eiretatge de çò que representa « Occitanie » per lo solet profiech egoïsta d’un terç de son territòri (obtengut per part gràcia a de manòbras divèrsas que de campanhas de desinformacion volontària e d’aliganças còntra natura ambe leis enemics pièger de l’occitan/Occitanisme en Provença !) s’assortís ara d’injúrias e menaças divèrsas que rompements de morre a l’encòntra dei que s’alarman d’aquesta reculada de 230 ans en rèire de çò qu’es « Occitània »
 (deis Aups ai Pirenèus disiá Mistral en parlant de LA lenga d’òc, de Bordèu a Niça dins la version mai modèrna), donc de l’abandon dei valors fonsas que representan lo nom e bèu premier l’unitat, e s’inquiètan dei grandei dificultats que van dever gerir cadun sus son territòri d’ora endavant. En fòra que non saupriá èstre una « causa/daquòs/etiqueta » depausada a l’INPI que descuberta e iniciada recentament per lei depausaires. Aquelei que s’alarman, non solament son enebits de rapelar çò qu’es Occitània (? !), ‒ pas una simpla etiqueta de formatge, pas una marca-ombrèla de comercializar ‒ mai son enebits d’o far saupre e clarament menaçats fisicament de l’aver fach (en public ò per corrier). Son dubertament mespresats, e accusats d’immobilisme per justificar la captacion... Siam mai que luenh dau debat d’idèas, foguèsse enfuocat, e essent lei letras qu’avèm recebudas, l’incredible lexic emplegat, leis invariants costumiers de tota pensada totalitària exprimits ambe ràbia, se pòt e mai parlar de metòdes faissistas (roges, negres ò verds, totei se valon) per nos tancar lo bèc per totei lei mejans, violéncia fisica compresa. Se immobilisme i a, es ben de la part deis occitanistas dau ròde d’aver laissat passar, en tota coneissença de causas, una tiera de noms (tant lei 15 depausats a l’INPI, que Occitanie d’ora endavant proprietat exclusiva dau novèu poder regionau (!), coma lei 5 retenguts per lo vòte) que pas un solet comportava « Occitanie + determinant » (sola causida clara, onèsta e respectuosa de totei que, degudament explicada, seriá estada compresa e donc acceptada unanimament). 

L’autre argument que « donariá ara de visibilitat sus la carta dau monde » fa mai que sorrire. Se leis Americans, Asiatics, Africans e Europèus en generau ignoravan tot de Lengadòc (lei que volián saupre o sabiam ja...), vesèm pas coma subran, se metrián a conéisser Occitània dau fin fons de son país e per quin benefici nòstre en mai, que l’assassinat de nòstra cultura depend exclusivament dau poder francés. Qué cambiariá donc a la promocion de la lenga en generau, de son ensenhament, de sa preséncia dins lei mèdias, dins la vida publica ? Es que va faire dubrir de classas bilinguas au collègi, per donar qu’un exemple ? En mai, es de creire que lei partesans de la marca-ombrèla-sens-fons-associat, an pas d’Internet. Si que non, li bastariá de picar « Carte d’Occitanie » e veirián que i a... 445 000 resultats. Tot coma deurián saupre que l’entrepresa de Manòsca (04), L’Occitane, granda capitada economica dins lo domeni dei produchs de beutat a basa de plantas nòstras, a de botigas dins lo monde entier. Donc Occitanie es pas francament mesconeguda a l’escala mondiala… En intèrne, vesèm pas ni mai coma aqueste nom causit per una infima minoritat de la populacion (lo debat a objectivament passionat... degun, lo recampament dei regions es totalament artificiau e lei gens s’i reconeisson pas), e entre autrei per de votants exclusivament francofòns ignorant absoludament tot d’Occitània e de sa lenga
, e que la parlaràn jamai (elegits en tèstas e premsa exagonala qu’a jamai passat lo mendre article en occitan mai que se la joguèt geniala fabricaira d’opinions ambe son enquèsta-bidon de microtrepador), farà avançar en qué que siá la situacion dramatica de nòstra lenga, cada jorn un pauc mai estrangolada per lo govèrn francés, Educacion nacionala en tèsta. Es qu’avèm vist aparéisser d’articles en occitan dins la premsa « faseira d’opinion sus Occitanie » ? Pas lo mendre, e i a gròs a pariar que ne veirem jamai. Es donc una infima minoritat (1,6%, gausant se presentar coma una granda majoritat donc lo resultat d’un vòte democratic probant) que fa man bassa sus lo nom, per de rasons pron divèrsas (mesconeissença, incultura, maniganças, pretencion, etc.) e presenta l’afar a la rèsta d’Occitània coma una solucion miraculosa per totei … Que nos enchau que lo nom « Occitanie » venga eventualament mai « conegut » s’es a aqueu prètz morau e uman e sens la mendra avançada de la situacion ? 
Lo jòc de passa-passa per justificar la captacion es estat jogat per tot un fum de monde, cadun a son biais, que l’istorian Romieg Pech de l’Universitat de Tolosa, qu’escriguèt dins lo jornau regionau son contentament grand de veire causit « Occitanie » tota soleta, en s’apiejant sus la citacion celèbra de Florian, « Je te salue ô belle Occitanie », ... mai que se garda ben de citar en entier. D’efiech, qu’escriu nòstre escrivan cevenòu en 1788 :

« Je te salue, ô belle Occitanie ! Terre
de tous les temps aimée des peuples qui
t' ont connue ;


(…)


Rome chérit la mémoire des
pontifes qu' elle a reçus de toi».

A a ! Lei Romans e lei pontifes ? Provença fasiá donc vesedoirament tanben partida de l’Occitània de Florian, e pas solament Lengadòc. E vaquí coma un universitari enclòsca lo pòple, en li faguent creire la pertinéncia de l’apellacion redusida a son terç (veire article) en levant çò que gèina. Un grand trabalh objectiu de cercaire... Avans que ne fague parier ambe lei successors de Florian, m’emprèissi de rapelar que Fabre d’Olivet de Gange (Eraur) l’emplega eu tanben dins lo sens larg (1803), tant coma Fortunat Pin (de la vila d’Ate en Vauclusa, detalh d’importància) dins son Salut à l’Occitanie (1820), pastiche de Florian, que serà tradusit en 1894 en 107 parlars occitans de totei lei ròdes, a l’escasença dau centenari de l’Abat Fabre a Montpelhier
. Lei Lengadocians d’a passat temps èran mai onèstes e respectuós deis autrei que d’unei de l’ora d’ara. Coma qué, tot se pèrd... Mai nòstre istorian parla de « solidaritat » ! En escafant lei 2/3 d’Occitània ? Una bèla solidaritat que comença per se e s’acaba per se... Classic. 
Una autra persona militanta de la captacion es lo president de Calandretas, Joan Loís Blenet, qu’esita pas a tractar « d’asenadas » çò exprimit dins la letra duberta, tot la taussant d’arcaïsme. (cf. article La Gazette). D’efiech estima qu’es  la modernitat  de profechar de l’escasença per captar lo nom sus un solet terç dau territòri, lo quau jogarà lo ròtle de « locomotiva » per Occitània tota. Sens rire... Se se prenon per una locomativa, auriá pas marchat foguèsse estada qualificada degudament aquesta part d’Occitània, qu’èra tant simple de nommar Occitània centrala ò Occitània-Sud per exemple, sens macar degun, aguèsson leis occitanistas de l’endrech fach onestament son trabalh ? Es que trobariá la causa tant modèrna e dinamica, foguèsse una autra region de s’acaparar egoïstament lo nom ? En fòra d’una pretencion costumiera, pariem subretot que « la locomotiva » jogarà a romplir exclusivament lo vagon dei ben en cort, en seguida de son trabalh de tòcamanetas, coma es lo cas de lònga. D’autant que lo còp de la locomotiva, lo president de Calandretas nos lo joguèt ja per la Consulta precedenta 20 ans en rèire... S’acabèt que totei leis associacions pas pron emmargadas e biaissudas dins lo tòcamanetas foguèron levadas de la carta e pleguèron, maugrat lei bòns servicis renduts (que lo Gidilòc). Mai lei sieunas s’engraissèron que mai... Luòga de locomotiva, nombrós fogueriam donc de tastar dau rotlèu compressor escanador... a la jacobina. Quant d’associacions ni fantaumas ni bidons ni desmeritantas (e pas solament per l’occitan) pòdon testimoniar de tractaments d’aquesta mena e encara tot recentament a Tolosa ? La locomotiva qu’escrapochina tot sus son passatge en montant sus la tèsta deis autrei sens estat d’arma, es tot levat una locomotiva. 
Parlem pas ni mai de l’incredibla proposicion dau gropusculet País Nòstre de Narbona, que dins sa magnanimitat extrèma, nos autrejan lo drech de nos sonar, nautrei lei fòrabandits, « País Occitans » !! Vagonetons de la locomotiva ?!  Se duvèm clinar davant tant de generositat, collègas ? Parton de la simetria Catalonha-País catalans. Mai lei « País catalans » son infimes, territorialament parlant, rapòrt a Catalonha. En Occitània, es exactament lo contrari : son lei 2/3 dau territòri que son eliminats, excusatz dau pauc. Mai lei meteis, partesans de « Occitanie » per elei solets, s’alarman de l’oblit dei Catalans ! D’autrei, dins lo meteis rasonament, son contents de veire que i pas agut Pirenèus-Mediterranèa que seriá estat « una escòrna per Losera, Avairon, Tarn, Òlt, Tarn e Garona, Gèrs qu’an pas res de veire ambe Pirenèus o Miègterranha » (article dins Cascalhs n°7). En resumit, 66% d’Occitània mandat ais escobilhas lei gèinan pas una segonda, mai 8% de Catalans leis atristan tant coma l’oblit possible dei departaments que tòcan pas Pirenèus e Mediterranèa. Quanta sollicitud per leis uns, mai que minoritaris, mai pas la mendra emocion per leis autreis oblidats mai nombrós ! Dos còps mespresats siam, que vesedoirament comptam per mens que res. En rapelant tanben que Catalonha se sona pas Catalonha-Val d’Aran (e es ben normau, proporcion obligue). Donc la simetria vau per lo costat francés, maugrat tota l’amistat qu’ai per lei Catalans. Un nom pòt pas contentar tot lo monde quora i a tant de diversitat, si que non dona un nom sens fin ni cèssa qu’acaba fatalament sa carriera coma l’òrre acronim de PACA. 

Lei tenents rabiós de « Occitanie-pour-moi-les-autres-je-m’en-fiche » pèrdon vertadierament lo sens comun e semblan venir fòus pas que de legir aquesta letra duberta que pasmens insolenta absoludament degun. Fa que rapelar de fachs qu’en principi son lei fondaments meteis de l’occitanisme (unitat de territòri, de lenga e de cultura, unitat d’accions, unitat de nom). Au còntra, son desmantelament es l’òbra d’aquesteis espodassaires. Mai non, son que « messòrgas », lèu dich, lèu fach, que se gardan ben d’argumentar. Messòrga donc que de rapelar çò que lo mot Occitània representa despuei 230 ans per lo mens ? Messòrga que de rapelar que lei dos terç fòrabandits faguèron bravament çò qu’es Occitània, pas mens que lo terç gostasolet ? Formulat autrament, Occitània es çò qu’es ara, e son nom representa son contengut (e non pas solament un parçan geografic), exclusivament per la militança a l’entorn de son unitat despuei de decadas e segurament pas a l’entorn de son retalhatge
. Messòrga encara que de rapelar la pacha vergonhosa passada entre Tolosa e leis enemics pièger deis Occitans en Provença ? Messòrga que de s’estrangolar dau depaus a l’INPI ? Aquelei dos darriers fachs èran totalament inconeguts de la màger part dei tenents de « Occitanie » (l’ai poscut verificar a l’UOE de Nimes), mai que s’empreissèron pasmens de jutjar lei maucontents. D’ora endavant sauprem que defendre l’unitat d’Occitània donc bèu premier de son nom, es d’a fons anti-occitanista : Kafka auriá pas fach melhor. 

Quant a la satisfaccion immediatament exprimida amb un grand estrambòrd per lo Coulleitiu Prouvenço (per la votz de Romieu Venture, grand manjaire d’occitans/òc/Occitània a totei lei repais), se podèm que regaudir de sa progression mentala… N’i a gaire son gens que presicavan l’inaninat dei noms « occitan, Occitanie » qu’avián « jamai existits », ò « relevats dins un vièlh quasernet de notari e sens usatge despuei », subrecargats d’arcaïsmes coma la grafia classica, au còntra de sa « grafié mouderno », etc., etc. Ara veire sénher Venture emplegar lo mot e argumentar per l’existéncia anciana d’aqueste nom, donc sa legitimitat (de l’autre man de Ròse, segur) es a orlar de rire ! An la memòria corteta aquestei gens e lo ridicul li fa pas paur. Benlèu qu’a legit mon relevat de l’usatge d’aquestei vocables (47 paginas...) ? Se prevei de bèlei taulejadas toteis amassa Tolosa/Coulleitieu per festejar la bèla capitada de l’entrepresa de desunion ? E i aurà d’autreis occitanistas au banquet ? 
Tirar la cuberta a se en s’assetant sens estat d’arma sus lei 2/3 dau territòri que faguèron pasmens çò qu’es « Occitània » tot intimant l’òrdre ais autrei de demorar muts : una polida profession de fe de la mena « fai de ben a Bertrand [en obrant per la causa comuna, entre autrei en se desplaçant ai manifestacions], te lo rendrà en c... » (coma ditz l’article d’Aquò d’Aquí çai-sota)... e en te rompent eventualament lo morre  per faire bòna mesura « democratica ». "Siatz cocuts mai duvètz èstre contents", "Avèm nòstra Occitanie, de totei leis autrei se'n fotèm" : es lo mesprètz afortit amb una brava arrogància per d’unei, que leis autrei e son ressentit existisson vesedoirament pas dins son esquèma de pensada, eliminats que son d'un trach de pluma, e qu’an pas manco lo drech d’o dire. Lei pietadós arguments per justificar lo raubament van de « l’avètz ben cercat, que siatz  totei  d’immobiles, nautrei siam actius » (quau vòu negar son chin l’accusa de la ràbia, es la penecosa demostracion d’un militant dau PNO, Jiròni Piques, lisibla dins Lo Lugarn, militant que coneis vesedoirament que son pichon canton, mai que s’es pasmens autoproclamat jutge es accions deis autrei, texte lisat a premiera vista, que laissa pas devinar una segonda leis insults e menaças fisicas mai que claras que me mandèt a repeticion, çò que permet, a pauc de frais, de se donar d’èr d’un simple e bravonet militant investit, ambe la contradiccion bèla que lo PNO se prononcièt pasmens per « Occitanie centrale »), a « volèm ren saupre, siatz totei d’ases », per demorar dins l’eufemisme. Rompedura dins l’unitat e rompedura totala de fisança dins leis autrei : triste bilanç d’una « avançada », vertat. Lo musician lengadocian Joan Miquèu Lhubac o ditz clarament dins un corrier plen d’amarum : « Mercé de me comptar demièg los signataris de vòstra letra contra l’apellacion « Occitanie » per una region que l’usurpa a de puras fins politicas e subretot economicas. Vòlon que lo concèpte fague vendre, mas son eles los venduts !! 
Ai vergonha e non pòdi plus prononciar aqueste mot per ara ; ai vergonha per totes mos fraires que se baton sens comptar despuèi 50 annadas per una Occitània qu’englòbe l’ensems de l’entitat culturala, e que son, d’un cèrt biais, escampats dau trin en marcha d’un biais abjècte : Gascons, Provençaus, Niçards, Auvernhats, Charenteses, Lemosins, Vivareses, sens comptar los Araneses e los Italians de las Valadas. Nòstras grandas manifestacions non seràn plus jamai coma abans : an tuat la serenitat e l’unitat en se cresent « d’i èstre arribats ». A qué ? A usurpar un nom e, pièger, a se l’apropriar ! Ai vertadièrament vergonha... ». Ren d’apondre... Es encara una opinion d’un ase e d’un messorguier non investit segurament, e que compta donc per pas res... ?
L’ensenhaire de Dordonha, Marciau Peironi, a l’origina amb un quarantenat d’associacions, d’un recors còntra la refòrma dei collègis depausat au Consèu d’estat (e que ganhèron...), manquèt pas de dire a La Setmana (n° 1056, 08/2016) son amarum de veire lo pauc de sosten qu’obtenguèt deis autrei parçans. La rason : «  Lhèu que son tròp ocupats a causir lo nom de lor Region, que son dens la forma e pas dens lo hons. Si la region Lengadòc-Rosselhon/Mieidia-Pirenèus s’apèra, e rai per praubes Catalans, Occitània, nosautes ne seram pas mei en Occitània, e que serà completament enterrada, Occitània qu’es fotuda per causa d’egoïsme. ». Encara un autre ase messorguier... Que d’ases, que d’ases ! 

Dins la revista Novelum de l’IEO 24, l’escrivan peiregordin Jan Peire Reidi ven de publicar un conte filosofic que ditz encara tot l’amarum dau despossedit : « Daus còps, en eissaiar d’occitanizar mon occitan, me disiá que quo era me que fasiá la pus granda partida dau chamin e que los dau Miegjorn venian gaire au davant de me. Tots los Occitans eran egaus, mas me damandava si, per contrefar George Orwell, « quauques Occitans eran pas mai egaus que los autres ». Mas aimava mielhs i pas tròp pensar e contunhava mon chamin. E ben vei, darnierament, una partida de nòstres frairs e de nòstres cosins dau Miegjorn an volgut gardar lo nom de familha e lo drapeu per ilhs tots sols. Nautres Perigòrds, Charantés, Lemosins, Gascons, Auvernhats, Daufinés, Provençaus, Aranés, Italians de las Valadas… som pus en Occitania. Ente som ? (...) Benleu que tots los Occitans demoraran occitans quitament si perden lur nom, mas per me que ai fait daus erforç per estre un pauc mai occitan, ’quela apropriacion es chucanta. Romèo prepausa a son aimada de lo ’pelar « amor », simplament (« Call me but love »). Coma podriam-nos dire « amor » a daus frairs que nos viren l’eschina e nos barren defòra ? » (conselhi la lectura complèta de l’article).

L’òme de teatre provençau Andrieu Neyton, convidat a l’UOE de Nimes,  exprimiguèt de son costat lo meteis sentit en diguent ironicament qu’èra « ben content, que degun m’a demandat mei papiers per passar Ròse e venir en « Occitanie »... ». Ieu, provençala mai demorant en Lengadòc, pòdi pretendre a la dobla nacionalitat ? E explicar que, provençala de còr, siáu donc pas plus « occitane » segon la novèla dona ? Ò que trabalhant pasmens en « Occitanie » e totjorn sus lei dos dialèctes provençau e lengadocian, siáu un agent doble, donc suspècta dei dos costats ? Es que leis estatjants de l’ « Occitanie » descoetada, aguent pasmens signar la letra duberta, e totei coneguts per son investiment per l’occitan (e non son immobilisme segon lo jutge Piques autoproclamat çai-sus), son d’enemics de « l’Occitanie » ? Es que l’entrepresa provençala L’Occitane va dever cambiar de qualificatiu ?  Ò  cambiar de sèti sociau per pas se faire taussar de publicitat messorguiera bòrd qu’es pas plus en « Occitanie » ? Ailàs, la saussa-galejada fa pas passar l’espina talament es gròssa e dificila d’empassar...
Es de remarcar que leis injúrias, menaças ò mesprètz condescendents venon quasi totei « dau costat de Tolosa », per descriure mai qu’a la lèsta l’origina. Mòstra una brava pretencion d’aqueste caire de se creire « Occitània-tota-canau-istoric-capitala-unenca-Tolosa » bòrd que foguèt expressament escrich per lo de Tolosa que mandèt la peticion a votar « Occitanie » en se gardant ben de mostrar una carta complèta d’Occitània. Manipulacion ben orquestrada dei consciéncias amb una bèla cròia per subrepés (au nom d’un nacionalisme estequit e ernhós ?)... draia que seguiguèron tant activament d’occitanistas (en tota coneissença dei fachs e de l’istòria, elei) en sostenent la peticion. Lo centralisme jacobin reprodusit a l’escala regionala, ambe lo meteis mesprètz condescendent de la periferia, compausada de nècis, de messorguiers, e d’endarreirats retius a la modernitat… En tota logica, se deurián cambiar d’etiquetas, tant son venguts indignes de pretendre portar lo qualificatiu d’occitanistas, bòrd qu’es un comportament a l’opausat absolut. 
Meti evidentament a despart d’occitanistas sincèrs que votèron « Occitanie » (ne’n coneissi), se cresent de ben faire « per la visibilitat » (coma qué, l’encloscatge a foncionat). O faguèron sens intencions egoïstas de se tirar la cuberta, sens manipòlis divèrs ambe lei manjaires d’occitans en Provença, sens mesprètz ni condescendéncia per lo demai dei regions, e sens menaças fisicas posterioras en seguida dei reaccions de refús de la captacion... Mai ailàs sens s’avisar dei daumatges grands que fariá ai militants deis autrei regions e a l’occitanisme en generau : forçadament, i son pas sus lo terren, e coneisson ren de ren de la situacion particulara a cada region... Daumatges personaus de se veire tant desinvoltament ejectats/tenguts per pas res (que genera una pèrda totala de fisança e i a de qué !), tant coma daumatges per gerir l’embolh dei noms donc la filosofia de fons (qu’augura d’auvaris futurs dins son trabalh de terren, entre autrei pèrdas de temps a explicar... l’inexplicable, coma s’avián ja pas pron de dificultats). D’ora endavant, quora picarem « carte d’Occitanie » sus la tela, veirem doas causas : la carta globala e la carta redusida… Quora redigirem d’articles, nos faudrà precisar « Occitània coma l’avèm fargada despuei 230 ans per lo combat de totei » ò « Occitània ressarrada au lavatge, per l’egoïsme d’unei » e tot lo demai a l’avenent. La confusion es ja en plaça : picatz « carte d’Occitanie » sus Internet, e la premiera carta d’aparéisser es « Occitanie rétrécie au lavage ».  La question se pausa de saupre coma lo poder regionau a fach per aparéisser en premier... Mentre qu’en dessota venon de cartas d’Occitània totala. Polit embolh tre lo premier ecran e es que lo començament. Levat se lo Conselh d’estat estima lo nom tròp identitari (per seguir la consigna dau govèrn emesa tre la debuta, que lei gens se devon d’èstre d’enluòc, sens istòria, sens racina...). Seriá alara levat per una autra marrida rason e pas au nom de la realitat de çò qu’es Occitània
... 
Aqueste roman consternant de l’estiu es una succession de paginas ben negrassas dins l’istòria de l’occitanisme (per ieu es un fracàs gigant) que nos mòstra fins onte de gens son capables d’anar per sei pichons beneficis (dins totei lei sens) : propausar volontariament « Occitanie » sens determinant per un solet terç dau territòri ; far campanha sus aquò en traficant lei cartas ; s’aligar ambe nòstreis enemics notòris per la redusir tant que possible (e donc d’un cèrt biais faire lo jòc dau govèrn) ; ben se gardar de donar lo percentatge (1,6 %) per far creire a un vòte representatiu e un succès planetari ; trufar, insolentar e mai menaçar fisicament lei gens que s’opausan a aqueste raubament d’eiretatge. Lo tot per una desunion programada, mai qu’òm vos jura, la man sus lo còr, qu’es per lo ben de l’occitanisme tot/d’Occitània tota. A tot prene, preferissi èstre dau costat dei perdeires que dei maniganciers se vendent per un plat de lentilhas... Question de fiertat e de fidelitat a la causa occitana larga, de lònga, sempre. 
Josiana Ubaud – 15/08/2016 – 09/09/2016 – 22/10/2016
� E mai aquò foguèt comprés (volontariament ?) de travèrs ! Tornem donc explicar l’evidéncia : fa 230 ans per lo mens que lo mot « Occitanie/Occitània » a son sens espandit de « tot lo domeni de la lenga d’òc », e non lo qu’aviá primitivament de « Lengadòc » a quicòm prèp. Tornar redusir Occitània a Lengadòc solament, es donc ben un retorn en rèire... E encara mai redusit qu’aquò bòrd que dins lei temps ancians, Velai ne fasiá partida e qu’un de sei borgés de Sinjau (Naut Léger) escriviá en latin en 1478 : « Dans cette province occitane, régie par le droit écrit, d'où je suis originaire,... ». S’estimava occitan, ara l’es plus...


� La meteissa causa se passèt per Catalonha. Lo succès grandàs d’una cançon (qu’òm me permetrà de trobar nècia que inapropriada) alestida a la lèsta per denonciar lo nom d’Occitània, se faguèt... pas qu’en francés ! La lenga catalana i es absenta... e l’argumentari pietadós de tot biais e d’a fons mespresaire per leis Occitans redusits a de « gavachs » (si, si). Amistat occitano-catalana, ont es ta copa santa ?


� Veire mon article « Usage des mots oc, occitan, Occitanie » per veire totei leis occuréncias que venon de mai en mai accessiblas sus Internet. 


� Accessoriament, rapèli tanben que la reabilitacion de la grafia classica es deguda au provençau Honnorat ; que lei trobadors èran gaire Tolosencs ; que la reabilitacion dei trobadors es deguda au provençau Raynouard ; que lei premiers tractats d’aritmetica coneguts mondialament son de tractats en occitan deguts ai Niçards (Pellos, Fulconis) ; que la crotz occitana es pas la « de Tolosa » coma s’encanhan encara d’o dire dei centralistas tolosencs uflats de cròia mai si ben la dau marquesat de Provença ;  que lo solet prèmi Nobèl foguèt lo provençau F. Mistral, etc. Totei causas que se glorifican/s’espompisson aquesteis « occitanistas » quora aquò leis arrengan, mai que ara escafan tot per son pichon profiech en se pretendent « Occitanie historique »... O gardarem en memòria...


� Lo Conselh d’estat a confirmat lo nom. Leis acaparaires son contents mai nos farián quasi rire (negre) per sei contorsions intellectualas en assajant de se faire passar per de visionaris que faguèron pas lo mendre mau a l’occitanisme. (cf. article recent paregut dins La Setmana a prepaus d’aqueste afar, qu’enfàcia mon opinion e la de Joan Pèire Laval de Narbona). Fa pietat encara mai de ne veire d’unei assajar de se refaire una virginitat en essent presents d’en pertot e en sostenent de projèctes... contraris a la scission d’Occitània que sosteniá pasmens ièr ! Per exemple l’ereccion d’una estatua de Mistral a Tolosa ! Çò que se sona manjar a totei lei rasteliers. « La paura umanitat, couma la garrigalha,/Coungrilha mai que mai que d’arrabugassis. » (Alexandre Langlade, poèta lengadocian). Es una frasa sovent de circonstància dins l’occitanisme tanben. 

